
Årsmelding for 2008, frå soknepresten på Fitjar

Årsmelding for 2008, Fitjar sokn

Soknepresten 







Fitjar 09.02.2009

Ei melding om korleis eg ser arbeidet i soknet.

Soknerådet – Fellesrådet

Soknerådet/fellesrådet møtest kvar månad. Mitt inntrykk er at vi har arbeidd godt, og teke tak i dei sakene som det til kvar tid er naudsynt at vi tek ansvar for. Soknerådet/fellesråd hadde ein viktig del i førebuinga og gjennomføringa av visitasen, dei er og sentrale i oppfylgjinga av den. Endå viktigare er det at vi i råda har omsut for det arbeidet som vert drive kontinuerleg på Fitjar. Eg opplever det slik at vi har ein open og konstruktiv samtale i råda.
Arbeid mellom born og unge
2008 var eit godt år. Kyrkja har gjennom året samarbeidd godt med søndagsskulane i alle krinsane. Det betyr at det no vert drive arbeid for dei minste på alle stader der det er bedehus i soknet. Når vi har gudsteneste på bedehusa er det ofte deltakarar frå desse laga. I tillegg hadde vi eit nært samarbeid med søndagsskulane når vi gjennomførte prosjektet med ”4-åringen og kyrkja”.
Soknerådsbarnehagen, Bakken Barnehage, er og ein viktig aktør og medspelar i arbeidet mellom dei minste. Prestane deltek på samlingsstundar i barnehagen og barnehagen er på vitjing i kyrkja ved fleire høve gjennom året.  Vi har hatt kyrkjevandring knytt både til påske og pinse, dei deltek og på familiegudsteneste om hausten.

Rett før jul vert det gjennomførd ei barnegudsteneste der alle barnehagane samt andre som har born har delteke. Det er same dag som det er skulegudstenester, men barnegudstenesta har hatt god deltaking og medverknad frå alle 4 barnehagane i kommunen.
Før jul var prest på besøk i tre av barnehagane.

Småbarnstreff og babysong, er også viktige tiltak i møte med dei små og deira føresette. Gjennom fjoråret møttest dei trufast annankvar onsdag med god tilslutning, som tidlegare år.

Samarbeid med skulane. Mitt inntrykk er at samarbeidet er godt. Det kan godt tenkast at samarbeidet kan utvidast og utviklast, men tilhøvet til skulane og leiinga er godt. Vi høyrer at det har vore strid rundt skulegudstenestene andre stader, dette har vi ikkje merka noko til. Ein av rektorane uttalte til avisa Sunnhordland at Fitjarbygda var så homogen at dette ikkje var noko stridsspørsmål hjå oss no, og slik trur vi det er.

Her vert drive eit breitt arbeid i regi av bedehusa for barn i barneskulealder. Barnegospelkoret der to av leiarane fekk prostiets frivilligpris, driv med over 60(!)barn på øvingane. Frå 5 år til 12 år. 

Her er klubbar på fleire av bedehusa frå 5.-7. klasse. 

Her er born som vert utfordra til å delta på ulikt vis med song og musikk.
For ungdom i ungdomsskulealder og eldre

I regi av kyrkja driv vi konfirmantarbeid som samlar hovudtyngda av 9. klassingane. For tida vert samlingane gjennomførte i kyrkja, med mat og undervisning. Kyrkjelydspresten har hovudansvaret, men begge prestane deltek.

I tillegg vert det drive eit ten sing kor, med ca 20 medlemer. Dei har hatt øvingane om fredagskvelden, med dei fylgjene at oppmøtet har vore ustabilt. Frå no er øvingane flytta til onsdag etter skulen.

På kulturhuset er det kvar fredag U-caf og KRIK. Ein stor flokk ungdom i ungdomsskulealder deltek. Kyrkjelydspresten har ansvaret for desse samlingane, behovet for dette tiltaket er stort, men det visar seg at det og kan vere krevjande å få tak i leiarar. Og utan vaksenleiarar kan det ikkje drivast.

For eldre ungdom manglar vi noko tiltak som treff dei. I haust kom det ei førespurnad frå elevar ved Fitjar vidaregåande om hjelp til å starta skulelag, dette vert arbeid med no.

Vurdering: Det vert drive eit godt og breitt arbeid for og mellom barn frå 0-15 år på Fitjar. Dette er arbeid drive av bedehusa, organisasjonane og soknerådet, og vi opplever ikkje at det er konkurranse mellom laga men at dei arbeidar utfyllande og godt saman. 

Medarbeidarar
Eg nemnde at det kan vere problem å få nok leiarar til fredagssatsinga på KRIK og U-Caf. Det er likevel ikkje slik at vi kan snakka om at vi har få medarbeidarar eller at det er vanskeleg å få menneske med til ulike oppgåver og tenester. Generelt vil eg påstå at vi er godt stilte på Fitjar, vi har mange gode trufaste medarbeidarar innan alle greiner i arbeidet.
Til og med organistar kan vi vise til fleire mogelege medarbeidarar i tillegg til dei tilsette.
Vaksenarbeidet

På Fitjar har organisasjonane relativt høg aktivitet. Bedehusa på Fitjar, Osterneset og i Øvrebygda har møte nær kvar søndag i tillegg til annan aktivitet gjennom vekene. Som kyrkjelyd har vi ikkje laga i stand noko eige opplegg for vaksne dei siste åra. Der finnest nokre bibelgrupper, der har soknerådet hatt ynskje om ei satsing der vi har noko å tilby den som ynskjer meir læring, sosialt og åndeleg.

Temakveldane som vert arrangert månadleg har vore litt uregelmessige gjennom siste året, men det vert satsa på at dei kjem i gang igjen i 2009.

Der er og ynskje om meir satsing på det kyrkjemusikalske, kanskje spesielt med tanke på eit kor for vaksne med tilknyting til kyrkja. 
Diakoninemnda
Diakoninemnda gjer stadig eit viktig arbeid i kyrkjelyden vår, dei to årlege bussturane dei arrangerer er populære og alltid fullsette. Elles ser det ut til at mange framleis finn dette arbeidet meiningsfullt, som besøkarar, men og ved å gå med ei blomehelsing i samband med åremålsdagar eller dødsfall.
Gudstenestene, ei utfordring
I 2008 hadde vi som i 2007 stor speidarleir med store gudstenester, desse sytte for at talet på gudstenestedeltakarar heldt seg høgt, 147 i snitt fordelt på 69 gudstenester gjennom året. Det vil altså sei at over 10000 menneske var til gudsteneste i bygda vår, og det er fleire år sidan sist så mange  var til gudsteneste. Det er ikkje tillyst speidarleir i år så for å halde på talet må kyrkjemedlemer på Fitjar gå til kyrkje minst 4 gonger i år. Hermed er utfordringa gjeve.
I 2007 gjekk i snitt 79 til nattverd på 29 nattverdgudsteneste. Det var ei stigning på 15 i snitt frå året før. I 2008 var snittet 73 men då fordelt på 39 gudstenester, så det samla talet på nattverdgjester var likevel meir enn 600 høgare enn i 2007. Dette viser at Fitjarbuen set pris på samlinga om ord og sakrament. 
Talet på dåp i fjor var 29, til samanlikning vart 47 døypte året før. 

Framleis ligg utfordringa her å engasjera yngre menneske til å ta ansvar i og for gudstenesta. På familiegudstenestene er det vanleg at born og unge deltek, men vi treng at endå fleire unge vaksne ynskjer å ta del med sine gåver, for då trur eg at fleire av dei tomme benkene i kyrkja kan fyllast oftare.

Takkoffer
Dei siste åra har summen som vert gjeve i kyrkja stige jamt og trutt. Frå 243000,- i 2005 til 323000,- i 2008. Det er ei stor auke som gjev soknerådet litt meir armslag til det dei treng, vi får og tru at gåvene vert til gagn for Guds rike både heime og langt borte. Nær halvparten vart i fjor gjeve til eige arbeid.
I tillegg kom drygt 160000,- i gåver til kyrkjebladet og til kyrkjelydspreststillinga.

Til det siste, der er trong for sterk auke i talet på faste gjevarar til kyrkjelydspreststillinga, her treng vi samla inn 220000,- i året, dvs. at vi nett no manglar 100000,-. Det kan vi gjere noko med.
Bispevisitas

Det var Bispevisitas på Fitjar 16.-20. april. Biskop Ole D. Hagesæther visiterte kyrkjelyden på Fitjar. Det var hans siste visitas som biskop, og det vart fantastisk flotte dagar. Mange gode møte vart det mellom biskop og menneske på Fitjar. 
Møtepunkta med skulen var inspirerande for biskop, elevar og vaksne. 
Vitjingane i  råd og bedrifter på Fitjar, etterfylgjande tur til Hanøy vart og til glede. 
Flotte kyrkjelydsfest i kultursalen, med god kvelds og brei deltaking, fekk vise noko av breidda i kyrkjelydsarbeidet vårt. Gudstenesta sundag med mektig song av Osternes mannskor og visitasforedrag i forlenginga av gudstenesta, vart til oppmuntring og ettertanke for kyrkjelyden.
Etter visitasen har soknerådet teke opp nokre av trådane etter visitasen. Særleg dette med å finna veg, strategi i arbeidet, har vorte teke opp, på samling i haust med prost S. A. Theodorsen, og det vert arbeidd vidare med i soknerådet.
Tilsette i kyrkjelyden
Mellom dei tilsette har det som i 2007 og i 2008 vore omskiftingar. Vi har tilsett ny organist i 50%, Maria Anuchina. Ho tek over etter at både Harald Skumsnes og Irene Simonsen sa opp sine stillingar, og ho kombinerer stillinga hos oss med arbeid som lærar i kulturskulen på Stord. I tillegg er Olaug I. Gloppen inne som fast organistvikar.
I tillegg er det kome inn eit lag av kyrkjetenarar, Marit Tislavoll, Terje Havro, Ann Sofie Drønen og Lars Rydland. Dei har gjort ein flott innsats.
Kontorhjelp/sekretær for prestetenesta, var eit punkt i årsmeldinga i fjor og er framleis ei sak å arbeide med. Då biskopen var her nemnde han på at det var trong for hjelp på kyrkjekontoret. Samtidig konstaterte han at her ikkje var pengar. Dermed gav han utfordringa vidt ut om der finst ein pensjonist som kan gje ein dag i veka til arbeid ved kyrkjekontoret er der arbeid. Stoda er den same som då han sa det, vi manglar framleis kontorhjelp men vi leitar enno etter denne pensjonisten. 
Med ynskje og bøn om at Gud framleis må signa og byggja Fitjar kyrkjelyd!

Fitjar 09.02.2009

Olav J. Oma

Sokneprest
Til sist tal frå statistikken for Fitjar sokn
	Statistikk
	2008
	2007
	2006
	2005

	Innmelde
	3
	0
	0
	0

	Utmelde
	7
	4
	7
	4

	Til anna samfunn
	
	4
	3
	2

	Døypte
	29
	47
	38
	44

	Døypte busett i soknet
	23
	39
	31
	33

	Vigsler
	13
	8
	6
	14

	Vigde busett i soknet
	9
	5
	2
	12

	Gudsteneste søn og helgedagar
	***10126 (69)
(8356 (68))
	9249 (61)
	8323 (64)
	8305 (65)

	*Gjennomsnitt frammøte
	147(69) 123(68)
	150
	130
	128

	**Gudst. utanom søn og helgedagar
	****2426 (33)
	1949 (32)
	1538 (22)
	1758 (35)

	Nattverd totalt
	3493 (46)
	2532 (44)
	2123 (42)
	1842 (45)

	Snitt nattverd i kyrkja
	73 (2865) (39)
	79 (29)
	65 (30)
	66 (24)

	Kyrkjeofringar
	323489,-
	294817,-
	265481,-
	243628,-

	Fast gjevarteneste
	163132,-
	122360,-
	116956,-
	107008,-


*Snitt: 152(speidar 1300), utan den gudstenesta er snittet 131.  ** Gudsteneste utanom søndag. og helgedagar:  aldersheim og skule

***SPEIDARLEIR 3.08.2008, 1770 menneske,
****SPEIDARLEIR 7.08.2008, 780 menneske, av dei gjekk 520 TIL NATTVERD denne kvelden.
I talet for gudsteneste utanom søndag og helgedagar er det 520 på aldersheimane fordelt på 26 gudstenester, 780 på speidargudsteneste 7/8, 1126 på skolegudsteneste og i fjor mangla ei skolegudsteneste då det ikkje var gudsteneste for ungdomsskulen under bispevisitasen.

Nattverd totalt 3493. Her er det 6 nattverdgudstenester på kvar av heimane, med til saman 108 deltakarar i tillegg var det 520 på speidargudstenesta 7/8 som var til nattverd. Det betyr at i kyrkja var det 2865 til nattverd, med eit snitt på 73 på gudstenester med nattverd.
